
REFLEXIÓNS 

Calquera docente que queira afondar neste proceso debería formularse unha serie de preguntas 

que lle permitan reflexionar sobre onde se sitúa na súa práctica profesional con respecto á 

discriminación de xénero:  

 

EN QUE NOS DEBERIAMOS FIXAR?  

Os prexuízos sexistas e os estereotipos de xénero  

Son  unha serie de ideas impostas, simplificadas, pero fortemente asumidas, sobre as 

características, actitudes e aptitudes das mulleres e dos homes. A forza de repetilos, estes 

prexuízos vólvense «verdades». 

O tratamento da diversidade  

É moi habitual que existan na aula preconcepcións en relación coa orientación sexual, a 

identidade de sexo ou de xénero de alumnado e profesorado e o mesmo sucede coa 

identidade cultural, étnica, relixiosa etc…Estes comportamentos consolidan a idea dunha 

identidade única, aquela á que lle outorgamos visibilidade.  

As aulas  

A causa principal da violencia de xénero é a desigualdade e a fórmula a través da que se 

mantén é a indiferenza social e institucional.  

 

 Diríxome coa mesma frecuencia en clase a mulleres e homes?  

 Teño en conta a miña linguaxe non verbal, para evitar miradas ou xestos que poidan alentar 

máis a participación masculina que a feminina?  

 Que posición asumo se presencio comportamentos sexistas cara as estudantes ou persoas con 

identidades non normativas ?  

 Fago comentarios nos que dou por sentado que todas as persoas que están na aula son 

heterosexuais?  

 Teño en conta a posibilidade de que na miña clase haxa persoas transxénero ou transexuais 

cando me dirixo ao alumnado?  

 Inclúo temas e exemplos que teñan en conta outras identidades e que visibilicen o que estas 

persoas viven ou experimentan?  

 Cuestiono as presenzas e ausencias que existen nos contidos e no canon da miña materia? 

 Coido que non se fagan comentarios ou bromas que frivolicen sobre cuestións asociadas á 

desigualdade das mulleres ou dalgún outro colectivo? 

  Introduzo nas miñas clases a cultura da igualdade?  

 Coñezo os protocolos de actuación contra a violencia de xénero? 

  Estou alerta na aula para previr e intervir contra o bullying sexista, homofóbico, lesbofóbico ou 

transfóbico? 

 Posiciónome claramente en contra da violencia de xénero?  

 Teño asumida unha linguaxe inclusiva?  

 Utilizo habitualmente fontes nas que as mulleres son autoras ou coautoras? 

 Visibilizo as experiencias, roles, actividades, problemas e achegas das mulleres e de persoas 

con identidades non normativas?  

 Emprego materiais que fagan un uso igualitario do discurso, é dicir, que conteñan unha linguaxe 

inclusiva e imaxes equilibradas e non estereotipadas? 

 Emprego material visual que normalice a presenza das mulleres, especialmente en contextos 

tradicionalmente masculinos? 

 Desboto os prexuízos de xénero no meu trato co alumnado e nas indicacións que lles fago? 



 

ESTRATEXIAS QUE SE PODEN INTRODUCIR NA PRÁCTICA DOCENTE PARA IMPLICARSE 

NA IGUALDADE.  

 

 Evitar a influenza dos prexuízos sexistas e estereotipos de xénero. 

 Planificar actividades que poidan dar protagonismo ás estudantes facéndoas desenvolver algún 

papel activo.  

 Pór de manifesto como as diferenzas entre homes e mulleres e calquera outro suxeito nunha 

situación de desigualdade son produto de construcións sociais e non deberían implicar situacións 

discriminatorias.  

 Contribuír á visibilización das diferenzas.  

  Empregar nos exemplos diferentes formas de conformar unidades de convivencia alén da 

familia heterosexual para representar a diversidade social.  

 Empregar a linguaxe inclusiva que ofrece numerosas alternativas para visibilizar as diferenzas e 

amosar a heteroxeneidade.  

 Crear espazos de igualdade.  

 Abrir un debate para acordar co alumnado que as clases sexan espazos de rexeitamento das 

condutas sexistas ou homo/lesbo/bi/transfobas etc.  

 Ter en conta as realidades minoritarias como poden ser as identidades trans para que non se 

dean casos de acoso.  

 Evitar o uso de dobres sentidos ou xogos de palabras que poidan ter unha interpretación sexista 

ou discriminatoria con algún colectivo.  

 Incorporar o seguimento e avaliación da perspectiva de xénero cunha análise cualitativa e 

cuantitativa.   

 Visibilizar as experiencias, actividades, problemas e achegas das mulleres e de persoas con 

identidades non normativas. 

 Empregar citas de mulleres e persoas de colectivos discriminados como referentes nos textos e 

materiais educativos, visibilizando así as súas contribucións.  

 Fuxir do heterosexismo explícito ou implícito nas imaxes, nos contidos e na linguaxe. Evitar o 

uso de imaxes ou expresións que explicitan unha ríxida división sexual que non deixa lugar a 

outras identidades.  

 Visibilizar a mulleres en ámbitos tradicionalmente masculinos e á inversa para rachar cos 

estereotipos.  

 Incluír sempre nos contidos das materias a mulleres relevantes nese eido e a historia das 

mulleres e outros colectivos invisibilizados na disciplina.  

 Dar sempre datos desagregados por sexos e analizar as diferenzas e as semellanzas e as súas 

causas e consecuencias. 

  Elaborar material propio que siga criterios inclusivos en todos os factores do discurso, tanto na 

palabra como nas imaxes.  

 Aproveitar o material que non siga pautas igualitarias para explicar ao alumnado a presenza de 

estereotipos e a súa orixe.  

 Incorporar contidos relacionados con esta temática na programación dunha materia.  

 Confeccionar o programa en xénero tendo en conta as suxestións do alumnado sobre os temas 

nos que queren incidir.  

 Pór en práctica aqueles termos referidos á igualdade que se consideren máis acaídos para a 

materia aplicándoos en cada sesión docente.    

